
Осиё халқаро университети 

 

Глобал ривожланиш тенденциялари шуни кўрсатадики, енгил саноат кўпчилик 

ривожланган мамлакатлар учун саноатлашишнинг етакчи тармоғи ҳисобланади. 

Барқарор ўсишни тармоқда олиб борилаѐтган модернизация қилиш, техник ва 

технологик янгилаш ҳамда ишлаб чиқаришни диверсификация қилиш борасида 

амалга оширилаѐтган ислоҳотлар  натижаси сифатида изоҳлаш мумкин. 

Тўқимачилик саноатида амалга оширилаѐтган ислоҳотларни янада жадаллаштириш 

ва иқтисодий самарадорликка эришиш  авваламбор, тўқимачилик саноати 

ривожланган мамлакатлар тажрибасини чуқур ўрганиш ва таҳлил қилиш ҳамда шу 

асосда Ўзбекистон тўқимачилик саноати ривожланиши учун қўллаш мумкин 

бўлган таклиф ва тавсиялар тайѐрлашни талаб этади.  

  Маълумки, бугунги кунда АҚШ кўп йиллар давомида саноат ва инновацион 

тараққиѐтнинг жаҳондаги етакчиси ҳисобланиб келган. Айнан минтақавий нуқтаи 

назардан саноатнинг ривожланишида бу мамлакатнинг тажрибаси катта 

ҳисобланади. 1970 йилларда мамлакатда янги ғоя ва технологияларни 

тарқатишнинг ахборот механизми ишлаб чиқарилган. Бу фаолият илмий-техник 

ахборот ва федерал лабораториялар консорциумининг миллий маркази томонидан 

амалга оширилган эди. Унда барча давлат муассасаларининг илмий тадқиқот 

натижалари бўйича маълумотлар йиғилган. Ушбу марказга 300 дан ортиқ федерал 

илмий марказлар кирган
49

.  

1980 йилларда кашфиѐтларда фойдаланишнинг янги соҳаларини излаб топиш 

ҳамда ўз ички ресурслари ҳисобига хусусий компаниялар томонидан 

модификациялашни қўллаб қувватлаш бўйича норматив ҳуқуқий актлар қабул 

қилинди. Ушбу актга мувофиқ илмий тадқиқот бўлимига эга ҳар қандай давлат 

тузилмаси бошқа соҳаларга технологияларни тадбиқ қилиш соҳасини кенгайтириш 

учун бюджетини камида 0.5%ни сарфлаши лозим эди. 

Бундан ташқари АКШ инновацион фаолиятни қўллаб қувватлаш учун 

ҳудудларда қуйидаги молиявий инструментларни қўллади: 

Биринчидан, йирик фирмалар учун солиқ имтиѐзлари: компаниянинг 

фойда солиғи илмий тадқиқотлар учун ўсган ҳаражатларнинг 20% ига 

камайтирилади. Ушбу ҳаражатларнинг ўсганлик ҳажми аввалги уч йилдаги ўртача 

даражасига солиштирган ҳолда аниқланади. 

Иккинчидан, Университетларнинг компаниялар билан шартнома асосида амалга 

оширилган фундаментал илмий тадқиқот дастурларига харажатлар учун даромад 

солиғига 20 % микдорида имтиѐз киритилган. 

Учинчидан, уларнинг акциялари реализациясидан тушган даромадидан солиқ 

ставкаси камаяди. 

Тўртинчидан, машина ва ускуналар учун тезлаштирилган амортизация: 

амортизация муддати 5 йил этиб белгиланди. (ИТТКИдаги ускуналар учун 3 йил). 

Минтақа саноатини инновацион ривожланишида “Уч спирал” (Triple Helix) 

моделидан кенг маънода фойдаланилган бўлиб, ушбу назария Стенфорд 

университети профессори америкалик олим Генри Ицковий томонидан таклиф 

этилган. У инновацион тизимнинг асоси сифатида университетлар, корхоналар ва 

давлат ўртасидаги ўзаро таъсирларга урғу беради. Шунингдек, минтақа саноатини 

инновацион ривожланишида университетларнинг роли етакчилардан биридир деб 

ҳисоблайди. Бунда “Уч спирал” модели ўзини таркибига қуйидаги асосларни 

олади: 

 илмга асосланган жамиятда саноат ва ҳукумат билан университетларнинг 

ўзаро муносабатларида уларнинг вазифасини кучайтириш. 

 Университет  -бизнес - ҳукумат. Бу учликни ўзаро ҳамкорлигига ҳаракат 

қилиш ҳамда инновацион ривожланиш давлатнинг хоҳиш иродасига кўра эмас, 

балки уч институтнинг ўзаро хоҳишига кўра амалга оширилади. 

 анъанавий вазифаларга қўшимча равишда уч институтнинг ҳар бири маълум 

бир маънода бир-бирининг вазифаларини ҳам бажаради. 

АКШ тажрибасидан шуни кўриш мумкинки,  саноатни инновацион 

ривожланиши учун давлатнинг қўллаб қувватлаши асносида инновацион 

махсулотларнинг тижоратлашуви механизмини яхши йўлга қўйилгани ҳамда 

давлат тизимидан етакчи технологияларни хусусий секторга иккиламчи 

фойдаланиш ва тарқатиш учун берилишига алоҳида эътибор қаратилиши энг 

асосий қадамлардан эди. 

Ўзбекистон шароитида самарали бўлган яна бир жиҳат бу тўқимачилик 

саноатини муваффақиятли ривожланиши учун шароитлари  борасида давлат ва 

тармоқ субъектлари ўртасидаги ўзаро алоқаларни мустаҳкамлаш ҳисобланади. 

Хулоса шуки, хорижий мамлакатлар тажрибасида енгил саноатнинг 

ривожланишини асоси бўлиб давлат томонидан рағбатлантиришнинг 

турли воситалари хизмат қилди. 

